
135

Atr'arma non aveivan che uña lansa

Cûrta, leggea e forbia; e infin l'ëa tanta

Quella vivacitæ, quell'elegansa,

Che a piaxe a l'êuggio e ô spirito a l'incanta,

In mêuvise e ordinâse, che in sostansa

Quelle zovene invece de sciûscianta

Belle guerriere no ve paivan atro,

Che ballæñe agiliscime da teatro.



136

E pe ûn træto de maizia soprafiña

O tornava Maboia a mette in scena,

Comme guidde da squaddra feminiña,

E træ ninfe Maccuiña, Zilia e Apena

E a vezzosa Matima so regiña,

Pë carezze da quæ ne l'isoa amena,

Ch'Ecatoro ô formava per incanto,

De Fernando a virtù a scrollava tanto.

Questo a-ô veddie sfilâ ô vegniva rosso:

Ma ô soffocava pronto e indispettio

O sentimento interno, che commosso

Un pö ô l'aveiva, e cö rossô tradio.

Ma so Poæ prevedendo, ch'êse scosso

Poiva ä vista de quelle anche ô ciù ardio

Sordatto in campo, comme ô fù a prevedio,

Coscì ô fù pronto a immaginâ ô rimedio.

Broio a-ô quæ ô diao malefico l'idea

Maiziosa e ô mezo ô l'inspirò de mette

Insemme co-a so armâ selvaggia e fea

Quelle coscrite vaghe e lascivette;

Perchè a sedûe i foestê co-a bella cea,

E co-i ornati d'öu foîsan dirette,

Comme a-ô campo dovessan regolâse,

Coscì ô i instrûiva primma d'imbarcâse.

